
Аннотация: Кыргыз чечендер чыгармачылыгынын башаты Манас жаша-
ган доорго таандык болуп, байыркы чечендердин бири катары акылга бай Бакай 
болгондугу маалым. Бакай  - байыркы элдик чечендердин мыкты үлгүсү. Анда кө-
рөгөчтүк менен баатырдык, улуулук менен кайраттуулук ширелишип эл башы 
болгон Манаска акыл айтып, кара күчтү тунук акыл менен калчап турган сынчы 
дагы.

Макалада байыркы эпостогу акылман Бакайдын чечендик өзгөчөлүктөрү, 
алардын кыргыз чечендер чыгармачылыгынын түптөлүшүндөгү ээлеген орду туу-
ралуу сөз болду.   

Түйүндүү сөздөр: чечендик өнөр, сөз, чыгармачылык, эпос, форма, элчилик 

Аннотация: Творчество кыргызских ораторов исходит к временам Манаса и 
его современникам к которым относится и мыслитель Бакай. Он один из лучших 
ораторов своего времени. В нем сочетались дольновидность и храбрость, величие 
и сила, при этом являлся великим советником Манаса. 

В статьи рассматривается особенности ораторства мыслителя Бакая. 
Роль и место мыслителя Бакая среди основоположников ораторского исскуства 
кыргызского народа.

Ключевые слова: ораторское искусство, слово, творчество, эпос, форма, по-
сольская служба, рыцарское время, творческая группа.

Annotation: The  creativity of Kyrgyz speakers comes to the times of Manas and his 
contemporaries, which includes the thinker Bakai. He  is one of the best speakers of his 
time. He has such qualities as farsightedness and bravery, the greatness and the power, 
and he was a great advisor to Manas at the same time. The article deals with the features 
of the oratorical thinker Bakai. The role and place of the thinker Bakai among the found-
ers of the oratorical art of the Kyrgyz people.

Key words: oratory, creativity, word,creativity, epic, form, embassy service, knightly time, 
creative group. 

Кыргыз чечендеринин  чыгармачылыгынын баша-
ты Манас жашаган доорго таандык болуп, ал заманда 
жашаган чечендердин ири алдында коңур чечен Бакай 
болгондугу белгилүү. Манастын доору деп айтылып 
жүргөндүгүн жүйөлүү себептер менен түшүндүрүүгө 
болот. “Манас” чыгарма болгондугуна карабастан, эл-
дин түшүнүгүндө реалдуу турмуш, андагы каармандар 
турмушта жашаган адамдар  катары жашап келген. Эл 
эпосту өтө сүйүп угуп, аны менен жашап, туу тутуп кел-
гендиктен, чыгарма аткарылып жатканда ыйлап, тура 
калып, каарданып, кыйкырып, эмоционалдуу кабыл 
алышкан. Ошондуктан улуу жомоктогу акылмандар 
чечендиктин башында тура алат деп айтууга болот. 

Эл ичинде кандай учур болбосун ылайыгына жа-
раша таамай-таап сүйлөө, сөздүн мааниси менен ма-
ңызын куюлуштуруп, уйкаштырып айтуу – чечендик 
өнөрү байыркы замандардан бери бааланып келген-
диктен эпостогу акылмандардын ар бир айткан кеби, 
сөздүн күчү, касиети, аны даңазалаган чечендикке - 
чоң артыкчылык, өзгөчөлүк катары аздектөө менен 
мамиле болгон. Бакай – акылга бай, теңдешсиз ка-
сиетке ээ, асыл адамдардын бири. 

Ал чечендер сыяктуу тилдик таймашка түшкөн 
эмес, куюлуштуруп ырдаган эмес, бирок андагы тең-
дешсиз касиеттердин бири- алты айлык окуяны көрө 
алган көрөгөчтүгү, акылы менен боло турган окуяны 

тескегени- акылмандыгы жана аларды ишке ашырып 
турган убагында жеткире айтылган таамай сөзү бол-
гон.

Бакай карыя  тууралуу адабий изилдөөлөрдө башы-
нан эле мыкты пикирлер айтылып келген: “Бакайдын 
образы жомоктун биринчи бөлүгүндөгү окуялардан эле 
кең орун ала баштайт. Манасты Манас кылган ажарлуу, 
сүйкүмдүү каармандардын бири катарында Бакай жо-
мокто чоң роль ойнойт. Ал казаттарда да, тынчтык тур-
мушта да Манас менен ар качан бирге болот. Алгачкы 
боло турган иштин жайын баамдап, көрөгөчтүк кылып, 
Манаска ар дайым акыл берип, жеңишке жетишүүгө се-
бепчи болот. Манас бир аз чеки иш кылса, аны Бакай 
туура жолго салат... Адамдын кулк мүнөзүн терең тү-
шүнгөн калыс жана адилет Бакайга толук ишенгендик-
тен, Манас ага ичтеги сырын, жүрөктөгү муңун айтып, 
дайыма кеңешип жүрөт” [1.31]  

“Бакай Манастын казаттарында жол баштап, кол-
дун ичиндеги тартипти сактап, жалпы ички, тышкы 
саясы иштеринде эң жакын кеңешчиси болуп турат” 
[2.59]. “Бакайдын эң негизги асыл сапаттарынын 
бири- башына кандай гана каран түн түшпөсүн, кан-
дай гана кыйынчылыкка учурабасын бийик адамгер-
чилигинен жазбаганы, өз башын корголотуп чыккын-
чылыкка барбаганы, даанышмандыгы, акылмандыгы, 
кайраты менен бардык кыйын-кезеңди жеңе билген-
диги ”. [3.47]  

Бакай Манас менен бирге кыргыз элинин гана 
эркиндиги үчүн эмес, канатташ, коңшулаш, тектеш 
калктардын да боштондугу үчүн күрөшкөн, алардын 
жалпы ынтымагына, аскердик конфедеративдик би-
римдигине кызмат кылган каарман. Ал кыргыз улу-
тунун да, жалпы түркистандын да акылман, баатыр, 
лидер уулдарынын бири. Анын образынын калк ара-
лык масштабын ар убак баалай жүрүүгө тийишпиз.... 
[4.125]   Бакайдын өзгөчөлүгү- акыйкаттын балансы 
бузулган жерде ал чындыкты чырылдап айтып чыгат 
жана аны коргойт  -дейт окумуштуу С.Байгазиев.  Оку-
муштуу Бакайдын образындагы артыкчылыктарды 
көрсөтүү менен дипломаттыгы – Бакайдын инсандар 
аралык, жамааттар аралык, калктар аралык ала-
ка- катыштардын дүйнөсүндө мамилешүүнүн ачкычын 
таба билген кылдат айлакерлиги анын акылмандыгы-
нан агып чыгат- деп  белгилеп өтөт: [5.285]   

Бакай акылман гана эмес, ал оозунда ширин кеби 
бар, кызыл тили менен элди туура жолго салып, акыл 
айтып, жол көрсөтүп турган даанышман. Саякбай Ка-
ралаевдин вариантында:

	 "Кеби ширин, сөзү бал,
	 Чечендиги дагы бар.
	 Берен да ошол, бел да ошол,
	 Берениң Манас жолдошу,
	 Берен Бакай абаңдын
	 Бет алышкан жери ошол"- деп айтылып,  Ба-

кайдын акылмандыгы менен катар анын кызыл тил-
дүү чечендиги аркылуу мыкты элчилик кызмат кыл-
гандыгы, кыргыз мамлекетин сактоого, чыңдоого 
арнаган аракети менен укмуштуудай касиеттери туу-
ралуу белгиленип жүрүп отурат. 

“Кыргыздардын ошол кездеги негизги жоосу уй-
гурлар менен согушта (820-840) жана алардын үстүнөн 
болгон жеңиште башкы командачы катары ал (Бакай) 
көрүнүктүү роль ойногонун кыргыздар таш бетине 

калтырган айрым жазмалар кабарлап турат”. [6.163]   
“Көрсө, Бакай үчүн бийлик, хандык деген нерсе ыйык 
санала турган дөөлөт эмес экен. Ал өзүнүн руху боюн-
ча бийликтен, мансаптан жогору турган акылман 
экен. Мансап бүгүн бар эртең жок, мансаптан адамдын 
башына мүйүз чыкпайт, дөөлөт деген сенин таруудай 
тарлыгы жок кишичилик кенендигине, адамдык нарк-
насилине токтой, адамдык асыл касиет бардыгынан 
жогору дейт Бакайдын логикасы”. [4.225]  

Акылман Бакай эл ичиндеги гана эмес, ар кайсы 
аймактагы аскерлердин да чоо-жайын көрө билип, 
боло турган алааматтын алдын алып, жагдайды тескеп 
турган көрөгөч. Алааматты колундагы куралы менен 
эмес, коргощундай куюлтуп, ар биринин жүрөгүнө 
жеткире айткан сөзү менен токтото алат. Буга “Алты 
хандын” окуясы мисал. Манаска каршы аттанаарын 
билдирип,  алты хандын алдын ала эскертүү кат ме-
нен жиберген элчилерин Манастын Алманбет, Чубак, 
Сыргак чоролору абакка салып ачууланат.  Манастын 
чоролору баштаган жоокерлер алты ханды бат эле кы-
рып жок кылаарын көрүп турган акылман Бакай орто-
го түшөт:

	 Кокуй, Манас барсыңбы?
	 Баатыр экен деп жүрсөм, 
	 Коштон чыккан карсынбы?
	 Алат күн Манас барсыңбы?
	 Арстан Манас деп жүрсөм,
	 Ааламдан чыккан карсыңбы?
	 Жосуну жок сүйлөйсүң,
	 Жолду кантип бийлейсиң?
	 Баралы жок сүйлөйсүң,
	 Баатыр экен деп жүрсөм
	 Элди кантип бийлейсиң?
	 Элчиликке өлүм жок
	 Жуучулукка кордук жок.
	 Арага келген адамга
	 Илгертен бери зордук жок
	 Чыгаргыла буларды. - деп алты хандын жи-

берген элчилерин абактан чыгарат.
 Ушул сөздөрү менен илгертен келе жаткан “элчи 

менен жуучуга өлүм жок”  деген  накыл сөздү эскер-
тип, баатырдык өзүнчө кеп, ал эми баатыр элдик нарк-
насил, салт- санааны билбесе ал элдик баатыр боло 
албаганын, эл ээрчибей кое турганын белгилейт. Элчи 
менен жуучунун сөзү дипломатиялык проект алып 
келгендей эле бааланышы керектиги баса көрсөтүлөт 
да, Бакайдын кеменгерлиги дагы бир жолу далилденет. 
Ал Манас менен дөөдөй алты ханды- Жамгырчы, Көк-
чө, Үрбү, Санжыбек, Музбурчак жана Төштүктү жолук-
турат да, алар чырдын баш-аягын бирге талкуулашып, 
акырында хандар өз ара түшүнүшүп, жарашуу, элде-
шүү менен бир сөзгө келип, Манастын туусу алдында 
чоң казатка аттануу бүтүмү менен тарашат. Бакай эки 
тарап болуп чоң чабуул баштаган турган түмөндөгөн 
колду күчү менен токтоткон баатыр эмес, анын акы-
лы – көрөгөчтүгү укмуштуудай таасирдүү сөзү менен 
айкалышып турат. Анын ар бир айткан сөзү – ок, эки 
тарапты бирдей муюткан курал. Ханга да, карапайым 
калкка да жаккан ой анын тилинде, ошондуктан анын 
күчтүү куралы – акылга ширелген сөзүндө жатат.  Бул 
карапайым элдин бөөдө кырылып, кордук көрүп ка-
луусун токтоткон эпостогу акылман Бакайдын элчи-
лик кызматы баяндалган бир гана окуясы. 



БИШКЕК ГУМАНИТАРДЫК УНИВЕРСИТЕТИНИН ЖАРЧЫСЫ

228

Эпосто акылман карыя Бакайдын өтө чырлуу, ка-
рама - каршылыктуу, чырмалышкан  түйүндүү маселе-
лерди чечип, жөнөкөй тил менен жөнгө салган окуя-
лары арбын кездешет. Түрк элдеринин баарын элим 
деп эсептеген акылмандын алаканга салгандай көрүп 
турган, алдын алып  тескеп- жайгарып турган окуя-
ларынын диапазону кенен, ал жалпы түрк элдеринин 
ортосундагы мамилелерге санааркап, азыркы термин 
менен айтканда эл аралык мамилелерди башкарган 
тышкы иштер министринин милдетин аткарган.

Демек, Бакай - байыркы элдик чечендердин мык-
ты үлгүсү. Анда көрөгөчтүк менен баатырдык, улуулук 
менен кайраттуулук ширелишип, бүтүндөй кыргыз 
журтун тунук акылы жана бал тили менен жөнгө са-
лып, Манастын улуу кеңешчиси болгон. Ал кызыл тил-
дүү акылман гана эмес, Манастай эл башын жөнгө са-
лып, кара күчтү көрөгөчтүк, тунук акыл менен калчап 
турган сынчы. Бакай менен Кошойдун Манаска өмүр 
бою ак дилден кылган кызматы жагынан салмактары 
бирдей. Мисалы Манастын Каныкейге күйөөлөп кел-
генде колуктусунан билекке канжар менен жеп, ачуу-
га алдырып күйөөлөп келген жерине кызыл-кыргын, 
кара сүргүн түшүрүп жибере турган болгондо да Бакай 
токтотуп, каарданып айткан сындайт:

	 Баатыр десем мактанба, 
	 Өз алдындан шаттанба, 
	 Эр экен десем эркейбе,
	 Өз алдындан керкейбе,- деп,  эси жок эңгиреп 

кетпесин деп, тескейт. Манас ачуусун басып, кыз-кү-
йөө элдешип, тойдун шаан-шөкөтү улантылат.   

Сын туура багытталып, салмактуу айтылган-
да максатына жеткирилген сыяктуу, Бакайдын ачуу 

сыны Манас тарабынан туура кабыл алынып, оң ко-
лунун ачуусун сол колу менен басып, куру намыска 
алдырбай акылмандын айтканы менен болот. Жү-
йөөлүү кепке кулак салып, кеңешчисине “мен хан-
мын деп” атырылбай, улуу катары баш ийип угуп 
калган Манастын да тарбиясы мыкты, кыргыз эли-
нин улууну урматтаган пейилин, адебин да көргөзүп 
турат. Ырас, Бакайдын эки ооз сөзү ошончолук таа-
сирдүү да, уюткулуу да болгон, мындай акыл менен 
сын айкалышкан Бакайдын чечендик сөздөрү эпосто 
арбын кездешет.

Ошентип, чечендиктин  башаты Манастын доо-
рунда жатып, кыргыз чечендеринин чыгармачылыгы-
нын калыптанышында Бакай- нускалуу карыя, акыл-
мандык менен чечендикти бирдей алып жүрө алган, 
төгөрөгү төп келген  элдик чечендердин мыкты үлгүсү 
болгон деп айтууга болот.

